
Ўзбекистон – Туркманистон: яқин қўшничилик ва қардошлик
ришталари мустаҳкамланмоқда

Аввал хабар қилинганидек, Ўзбекистон Республикаси Президенти
Шавкат Мирзиёев Туркманистон Президенти Гурбангули
Бердимуҳамедовнинг таклифига биноан 6-7 март кунлари давлат
ташрифи билан ушбу мамлакатда бўлди. 

Ташрифнинг асосий тадбирлари 6 март куни бўлиб ўтди. Давлат
раҳбарлари аввал яккама-якка, кейин икки мамлакатнинг
кенгайтирилган таркибдаги расмий делегациялари иштирокида
музокара ўтказдилар. Уларда савдо-иқтисодиёт, нефть-кимё,

транспорт коммуникациялари, қишлоқ хўжалиги, маданият, туризм ва бошқа соҳалардаги
ҳамкорликни янада ривожлантириш масалалари муҳокама қилинди. 

Музокаралар якунида Ўзбекистон Республикаси Президенти Шавкат Мирзиёев ва
Туркманистон Президенти Гурбангули Бердимуҳамедов Қўшма баёнотни, Ўзбекистон билан
Туркманистон ўртасида стратегик шериклик тўғрисидаги шартномани имзоладилар. Икки
мамлакат вазирлик ва идоралари ўртасида иқтисодиёт, қишлоқ хўжалиги ва кимё саноати,
темир йўл транспорти, маданий-гуманитар соҳалардаги ҳамкорликни, ҳудудлараро
алоқаларни ривожлантиришга доир қатор ҳужжатлар имзоланди. 

Ташрифнинг иккинчи куни Президентлар Шавкат Мирзиёев ва Гурбангули Бердимуҳамедов
Туркманобод шаҳрига бордилар. 

Ушбу шаҳар яқинида Амударёда қурилган Туркманобод-Фараб автомобиль ва темир йўл
кўприкларининг тантанали очилиш маросими бўлди. 

Автомобиль кўпригининг узунлиги 1600, темир йўл кўпригининг узунлиги 1750 метр.
Уларни қуришда туркманистонлик ва украиналик қурувчилар иштирок этган, Германия,
Норвегия технологияларидан фойдаланилган. 

Президентлар кўприклар олдидаги майдонда ташкил этилган ўзбек ва туркман амалий
санъати намуналари, ҳунармандлик маҳсулотлари кўргазмасини кўздан кечирдилар. 

Президентимиз Шавкат Мирзиёев мазкур кўприклар халқларимиз дўстлигининг тимсоли
бўлиб, нафақат Туркманистон, балки бутун минтақа учун геостратегик аҳамиятга эга
эканини қайд этди. Ўзбекистонда ҳам транспорт коммуникацияларини ривожлантириш
бўйича улкан ишлар амалга оширилаётгани, хусусан, ўтган йили қурилган Ангрен – Поп
темир йўли Марказий Осиёни Хитой билан темир йўл орқали боғлаганини алоҳида
таъкидлади. Ўзбекистон ва Туркманистон темир йўллари ўзаро интеграциялашиб, қайта

                                              1 / 5



Автомобиль йўллари қўмитаси
Ўзбекистон янгиликлари

тикланаётган Буюк ипак йўлининг муҳим бўғинини ташкил этади, минтақа ривожи ва
халқларимиз фаровонлигига хизмат қилади. 

Президент Гурбангули Бердимуҳамедов Туркманистон транспорт ва транзит соҳаларини
ривожлантириш бўйича ташаббусларни илгари сураётгани, ушбу кўприклар бу борадаги
саъй-ҳаракатларнинг амалий ифодаси эканини таъкидлади. Қурилиш ишларининг сифати ва
аҳамиятини юқори баҳолаб, қурувчи ва пудратчиларга миннатдорлик билдирди. 

Давлат раҳбарлари поездга ўтириб, кўприкдан ўтдилар. 

Биринчи Президентимиз Ислом Каримов билан видолашув маросимида Гурбангули
Бердимуҳамедов Туркманистонда Буюк Йўлбошчимиз хотираси абадийлаштирилишини
таъкидлаган эди. Шу мақсадда Туркманобод шаҳридаги марказий кўчалардан бирига Ислом
Каримов номи берилди. Ушбу кўчада ёдгорлик мажмуаси барпо этилди ва Биринчи
Президентимизнинг бюсти ўрнатилди. Мажмуада Ўзбекистон ва Туркманистон давлат
байроқлари акс эттирилган. Уларнинг ёнидаги гранитда Ислом Каримовнинг "Биз
қадрлашимиз ва юксалтиришимиз зарур бўлган муҳим бойлик – бу мамлакатларимиз
ўртасидаги ўзаро ишончдир" деган сўзлари ўзбек ва туркман тилларида битилган. 

Шавкат Мирзиёев ва Гурбангули Бердимуҳамедов Буюк Йўлбошчимизнинг ушбу ўгитига
амал қилиб, мамлакатларимиз ўртасидаги ишончни мустаҳкамлаб, ўзаро ҳамкорликни изчил
ривожлантирмоқда.

Мазкур ёдгорликнинг очилиш маросими бўлди. 

Ислом Каримов буюк сиёсатчи, улуғ давлат арбоби, ўз халқини жонидан ортиқ севган
ватанпарвар инсон эди, деди Гурбангули Бердимуҳамедов. Ўзбекистоннинг янги ҳаётида
дуч келган турли муаммо ва қийинчиликларни оқилона енгиб ўтди. Бутун минтақа тинчлиги
ва ҳамкорлигига, жумладан, Ўзбекистон билан Туркманистон алоқалари ривожига улкан
ҳисса қўшди. Ислом Каримовнинг хотирасини абадийлаштириш қарзимиз эди. Бугун ушбу
вазифани адо этар эканмиз, у кишининг меросини асрашимиз, мамлакатларимиз ўртасидаги
дўстлик ва ҳамкорликни янада мустаҳкамлашимиз зарур. 

Ўзбекистон Республикасининг Биринчи Президенти Ислом Каримов хотирасига ҳурмат
бажо келтирганингиз учун чуқур миннатдорлик билдирамиз, деди Шавкат Мирзиёев. Ислом
Каримов буюк давлат арбоби, узоқни кўра оладиган доно сиёсатчи, замонамизнинг ёрқин,

улуғ шахсларидан эди. Мустақиллигимиз асосчиси Ислом Каримов Ўзбекистонда кучли
давлат барпо этди, жамиятимизни демократия йўлидан изчил ривожлантирди. Шу билан
бирга, бутун минтақамизда тинчлик, хавфсизлик ва аҳиллик муҳитини яратишга улкан
ҳисса қўшди. Ўзбекистон ва Туркманистон ўртасида қарор топган алоқалар дўстлик, яхши
қўшничилик муносабатларининг намунасига айланди. 

Президентлар Ислом Каримов ёдгорлик мажмуасига гуллар қўйдилар. Ислом Каримов
номидаги кўча бўйлаб сайр қилдилар. 

Ўзбекистон ва Туркманистон ҳукуматлари аъзолари, дипломатик корпус, кенг жамоатчилик
вакиллари ҳам Биринчи Президентимиз ёдгорлиги пойига гуллар қўйди. 

Туркманобод шаҳридаги "Руҳият" саройида Ўзбекистон ва Туркманистон санъат
усталарининг концерти намойиш этилди. Бу ўзбек ва туркман халқларининг бир-бирига
яқинлигини яққол намоён этди, мамлакатларимизнинг замонавий ва мумтоз санъати билан
кенг танишиш учун қулай имконият бўлди. 

Сарой фойесида ўзбек ва туркман халқ амалий санъати буюмлари намойиш этилди. 

Шу билан Ўзбекистон Республикаси Президенти Шавкат Мирзиёевнинг Туркманистонга
давлат ташрифи якунига етди. 

Туркманобод аэропортида Ўзбекистон Президентини Туркманистон Президенти кузатиб
қўйди. 

Президентимизнинг Туркманистонга ташрифи ва унинг доирасида имзоланган ҳужжатлар,
бўлиб ўтган маданий тадбирлар мамлакатларимиз ўртасидаги ҳамкорлик яхши қўшничилик
ва қардошлик тамойиллари асосида ривожланиб бораётганини яққол намоён этди. 

Тошкент – Ашхобод – Туркманобод – Тошкент.

